
Departamenti i Fëmijëve dhe 
Familjeve  
 
Departamenti i Fëmijëve dhe Familjeve 
(DFF) është një agjenci shtetërore që 
siguron shumë shërbime për të ndihmuar të 
rinjtë e shtetit Connecticut, si dhe prindërit 
e tyre.  Misioni i Departamentit të 
Fëmijëve dhe Familjeve është që të mbrojë 
fëmijët, të përmirësojë mirëqenien e 
fëmijës dhe familjes, si dhe të mbështesë e 
të ruajë familjet. Këto përpjekje arrihen 
duke respektuar dhe punuar brenda 
kulturave dhe komuniteteve individuale në 
Connecticut, në partnerizim me të tjerët.  
 
Pjesa më e rëndësishme e misionit tonë 
është që të mbrojmë fëmijët dhe të rinjtë 
deri në moshën 18 vjeç nga abuzimi dhe 
neglizhimi.  Ky pamflet synon që të 
ndihmojë prindërit për të kuptuar se si 
funksionojnë shërbimet mbrojtëse. Do t’ju 
japë një prezantim të rolit dhe 
përgjegjësive të Departamentit, dhe të 
drejtave tuaja, si dhe të drejtave të fëmijëve 
tuaj. 
 
Është e rëndësishme që të dihet, para së 
gjithash, që ligji shtetëror kërkon që DFF-
ja të hetojë të gjitha raportet që përmbushin 
kriteret statutore të rasteve të dyshuara për 
abuzim dhe neglizhim të fëmijëve.  
Përgjegjësia ligjore e DFF-së është që të 
përcaktojë nëse një fëmijë është abuzuar 
ose neglizhuar.  Hetimi është hapi i parë.  
Është gjithashtu e rëndësishme që të dihet 
se në rast se kryhet një hetim, nuk do të 
thotë që patjetër ka ndodhur abuzim dhe 
neglizhim.  Shpesh, ndërhyrja e DFF-së 
bëhet një mundësi për të siguruar shërbime 

mbështetjeje, që mund të ndihmojnë një 
familje.  
 
Qëllimi kryesor i DFF-së në çdo hetim 
është që të identifikojë çdo shqetësim të 
sigurisë, të cilat paraqesin një faktor 
rreziku për fëmijën e mitur në familje. 
Vlerësimi i Rrezikut do të përcaktojë 
nivelin e ndërhyrjes së nevojshme, nëse do 
të ketë një të tillë, si dhe shërbimet e 
synuara për të ndihmuar familjen.  
 
Pyetje dhe Përgjigje për prindërit 
rreth Shërbimeve Mbrojtëse 
 
Pse po më kontakton mua një punonjës 
social i DFF-së? 
 
Punonjësi social po ju kontakton pasi Departamenti 
mori një raport se fëmija juaj mund të jetë abuzuar 
ose neglizhuar, ose mund të jetë në rrezik për t’u 
abuzuar.   Ligji Shtetëror (Seksioni 17a-101 i 
Statuteve të Përgjithshme të ) kërkon nga DFF-ja që të 
hetojë të gjitha raportet ku dyshohet për abuzim ose 
neglizhim të fëmijës. Punonjësi social do të dëshirojë 
që të bisedojë me ju rreth raportimit, si dhe rreth 
mirëqenies së fëmijës suaj. 
 
Kush e raportoi fëmijën tim si të 
abuzuar ose neglizhuar? 
 
Çdo njeri – ndonjë mik, fqinj, anëtar familjeje ose i 
panjohur – mund të bëjë një raportim se dyshohet për 
abuzim ose neglizhim.  Të gjithë raportuesit kanë të 
drejtë për të qëndruar anonimë.  Megjithatë, identiteti 
i raportuesit mund të bëhet i ditur në rrethana të 
caktuara të kufizuara. Disa profesionistë janë të 
detyruar nga ligji që të raportojnë abuzimin ose 
neglizhimin e dyshuar dhe ata quhen “raportues me 
mandat”. Raportuesit me mandat përfshijnë mësuesit, 
mjekët, infermierët, punonjësit socialë, policët, 
këshilltarët e shëndetit mendor, klerikët, punonjësit e 
çerdheve e kopshteve, si dhe profesionistë të tjerë.  
 

Pse do të  duhej të bëhej një raportim? 
 
Fëmijët raportohen për një shumëllojshmëri arsyesh. 
Raportuesit me mandat, për shembull, duhet të 
kontaktojnë Departamentin nëse dyshojnë që një 
fëmijë: 
 
• Është neglizhuar, që do të thotë që fëmija është 
braktisur, i është mohuar kujdesi dhe vëmendja e 
duhur, ose është lënë të jetojë nën rrethana që e vënë 
në rrezik mirëqenien e tij ose të saj; 
• Ka lëndime fizike që nuk kanë ardhur si pasojë e një 
aksidenti; 
• Ka lëndime fizike që nuk përputhen me shpjegimin 
se si u morën ato lëndime; 
• Ka një gjendje që ka rezultuar si pasojë e 
keqtrajtimit, si p.sh. ushqimi i varfër, abuzimi seksual, 
shfrytëzimi seksual, mungesa e gjërave të nevojshme 
si ushqimi, veshja, strehimi dhe keqtrajtimi emocional 
ose dënimi mizor; dhe 
• Është vënë në rrezik të menjëhershëm për dëmtim 
serioz.  
 
Fëmijët kanë të drejtë që të jenë të 
mbrojtur nga këto gjendje. 
 
Çfarë ndodh kur DFF-ja merr një 
raportim në lidhje me fëmijën tim? 
 
Çdo raportim i pranuar për dyshim për abuzim ose 
neglizhim i caktohet një punonjësi social që mban 
përgjegjësi për kryerjen e një hetimi. Është 
përgjegjësia e punonjësit social që të hetojë 
raportimin dhe të përcaktojë nëse është e nevojshme 
ndërhyrja e vazhdueshme e DFF-së.  
 
Me kë do të flasë punonjësi social?  
 
Së pari dhe mbi të gjitha, punonjësi social do të 
bisedojë me ju, fëmijët tuaj dhe anëtarët e tjerë të 
familjes.  Është e rëndësishme që të flasim me ju, në 
mënyrë që Departamenti të ofrojë ndihmë, nëse është 
e nevojshme, për familjen tuaj. Punonjësi social do të 
kontaktojë mjekët, mësuesit, personelin e çerdhes apo 
kopshtit, bebisitërat, fqinjët, të afërmit ose njerëzit e 
tjerë që kanë njohuri të drejtpërdrejtë për ju ose 
fëmijën/fëmijët tuaj. Gjithashtu ju mundet që të 
sugjeroni të tjerë, që ju mendoni se kanë informacion 

në lidhje me fëmijën tuaj.  Në rrethana të caktuara, 
punonjësi mund të kontaktojë njerëz pa miratimin e 
prindit.  Policia duhet të kontaktohet nëse raporti flet 
për abuzim seksual ose abuzim fizik apo neglizhim 
serioz.  
 
A duhet të flasë punonjësi social me 
fëmijën tim?  
 
Po. Punonjësi social duhet ta shohë dhe të flasë me 
fëmijën tuaj, dhe do të ketë nevojë të shohë dhe të 
flasë me fëmijët e tjerë në shtëpi. Në rrethana të 
caktuara, punonjësi social mund të flasë me fëmijën 
tuaj para se t’ju kontaktojë juve.  Ai ose ajo mund të 
flasë me fëmijën tuaj në shkollë apo në kopsht ose 
çerdhe. 
 
Çfarë do të ndodhë nëse unë nuk 
dëshiroj të flas me punonjësin social? 
 
DFF-ja i nxit prindërit që të bashkëpunojnë gjatë 
hetimit.  
Kjo u jep mundësi prindërve që të tregojnë anën e 
tyre. Ju mund të zgjidhni për të mos biseduar me 
punonjësin social, por Departamenti është ende i 
detyruar nga ligji që të hetojë raportimin.  Nëse DFF-
ja beson se fëmija juaj është në rrezik të 
menjëhershëm të dëmtimit serioz, ne do të 
kontaktojmë policinë dhe nëse është e nevojshme, do 
të paraqesim një peticion në gjykatë, për të parë 
fëmijën tuaj.  
 
A do të më merren fëmijët e mi?  
 
Shumica fëmijëve që hetohen nga DFF-ja qëndrojnë 
në shtëpi me prindërit e tyre.  Qëllimi i DFF-së është 
që t’i mbajë familjet së bashku, kurdoherë që është e 
mundur.  Kur del nevoja për shërbime mbështetëse, 
punonjësi juaj social do t’ju ndihmojë për t’i 
planifikuar ato. 
 
Ka raste kur përcaktohet se fëmija është në rrezik dhe 
kjo kërkon që fëmija të hiqet nga shtëpia.  DFF-j 
mund të autorizojë heqjen e një fëmije nëse ka shkak 
të mundshëm për të besuar se fëmija është në rrezik të 
menjëhershëm të dëmtimit fizik dhe se heqja e 
menjëhershme është e nevojshme për të siguruar 
mbrojtjen e fëmijës.  Heqja administrative urgjente 



quhet një mbajtje për 96 orë.  Prindi duhet ta marrë 
me shkrim arsyen për veprimet e Departamentit dhe 
bazat ligjore për heqjen.  Brenda 96 orësh mbas një 
heqjeje të tillë, Departamenti duhet të kërkojë një 
Urdhër për Kujdestari të Përkohshme nga Gjykata, 
nëse është e nevojshme që fëmija të mbahet diku 
tjetër dhe jo në shtëpi. Nëse ndodh ky rast, ju keni të 
drejtën për një seancë dëgjimore në Gjykatë, brenda 
10 ditëve dhe keni të drejtën e një avokati.  Nëse nuk 
mund ta përballoni një avokat, gjykata do t'ju caktojë 
juve një avokat. Edhe fëmijët tuaj gjithashtu do të 
përfaqësohen nga një avokat.  
 
Kur një fëmijë duhet të vendoset në kujdesin jashtë 
shtëpisë, qëllimi i DFF-së është që ai ose ajo të 
kthehet në mënyrë të mbrojtur, sapo situata familjare 
të përcaktohet si e stabilizuar dhe e sigurt.  
 
Çfarë ndodh mbas një hetimi? 
 
Nëse DFF-ja gjen se fëmija juaj nuk është abuzuar ose 
neglizhuar, raportimi është “pa baza”.  Kjo do të thotë 
që nuk ka fakte të mjaftueshme për të provuar se 
vërtet fëmija juaj ishte abuzuar apo neglizhuar. 
Shumë prej rasteve “pa baza” mbyllen menjëherë. 
Megjithatë, DFF-ja mund të përcaktojë se ekzistojnë 
faktorë rreziku të pranishëm që justifikojnë mbajtjen e 
hapur të çështjes, për t'ju dhënë shërbime juve dhe 
familjes suaj.  
 
Nëse DFF-ja gjen se fëmija juaj është abuzuar ose 
neglizhuar, raportimi është “i vërtetuar” dhe ka shumë 
gjasa që çështja juaj të mbahet e hapur me DFF-në për 
shërbime.  Më pas, punonjësi juaj social do të punojë 
me ju për të krijuar një plan të çështjes. 
Punonjësi social do të diskutojë shërbimet që mund të 
merrni dhe se si DFF-ja do të punojë me ju për të 
përmirësuar situatën e familjes suaj.  
 
Nëse një fëmijë është abuzuar ose neglizhuar, apo 
abuzuar seksualisht në mënyrë serioze, DFF-ja është e 
detyruar për ta referuar çështjen te policia.  
Ndonjëherë, përfshirja e DFF-së fillon mbas një 
telefonate nga një departament policie për të 
ndihmuar me hetimin e një situate që përfshin fëmijë.  
 
A mund të mos pajtohem me zbulimet e 
Departamentit? 
 

Po. Nëse në çdo kohë nuk jeni dakord me gjetjet për 
një abuzim ose neglizhim të vërtetuar, ju mund:  
 
• Të kërkoni me shkrim një rishikim të gjetjeve, të 
adresuar tek drejtori i zonës.  Nëse nuk pajtoheni me 
rezultatet e rishikimit, mund të bëni kërkesë për 
seancë gjyqësore administrative.  
• Ju nuk jeni i detyruar nga ligji për të biseduar me 
punonjësin social gjatë hetimit. Por nëse zgjidhni që 
të mos thoni ndonjë gjë, drejtuesi i seancës gjyqësore 
mund të mos ta marrë në konsideratë anën dhe fjalën 
tuaj gjatë seancës administrative. 
• Gjithashtu mund të dërgoni një deklaratë me shkrim, 
me faktet që ju mendoni se janë të rëndësishme dhe 
kërkoni që deklarata juaj të shtohet në dosjen tuaj.  
 
Çfarë lloj ndihme mund t’i japë DFF-ja 
familjes sime? 
 
Departamenti i Fëmijëve dhe Familjeve ofron dhe 
financon një gamë të gjerë shërbimesh në komunitet.  
Punonjësi juaj social do t’jua shpjegojë këto dhe 
shërbimet e tjera që janë në dispozicion në 
komunitetin tuaj.  Ato mund të përfshijnë: 
• Informacion dhe referim 
• Terapi individuale dhe familjare 
• Shërbime intensive për ruajtjen e familjes 
• Edukim për prindërit dhe Qendra Ndihmëse 
• Qendra të Mbështetjes së Familjes 
• Ndihmës për prindin 
• Klasa për metodat e teknikat që duhet të përdorin 
prindërit 
• Grupet e përkrahjes për prindërit 
• Trajtimi i abuzimit seksual 
• Shërbime për ata me varësi ndaj alkoolit dhe/ose 
drogave 
• Shërbimet e shëndetit mendor të fëmijëve 
• Shërbime vullnetare për fëmijët me nevoja të 
shëndetit mendor 
 
Nëse nuk pajtoheni me planin e çështjes 
ose shërbimet që i janë dhënë familjes 
suaj, ju mund: 
 
• Të merrni pjesë në konferencat e planifikimit të 
çështjes. Këto rishikime mbahen brenda 45 ditëve nga 
hapja e çështjes suaj për shërbime, ose nga heqja e 
fëmijës suaj nga shtëpia dhe vendosja diku tjetër. 
• Të merrni pjesë në rishikimet administrative të 
çështjes së planit për rastin tuaj. Këto rishikime 

mbahen çdo gjashtë muaj.  Punonjësi juaj social do 
t’ju njoftojë kur caktohet rishikimi administrativ i 
çështjes, ose, ju mund të kërkoni një të tillë në çdo 
moment.  
• Të kërkoni një seancë dëgjimore të planit të çështjes 
për të kundërshtuar planin e Departamentit dhe/ose 
kushtet e shërbimit.  Zyrtari i drejtimit të seancës do 
t’i dëgjojë të dyja palët dhe do të lëshojë një vendim 
me shkrim se si duhet caktuar në mënyrë të 
përshtatshme plani i çështjes, për të përmbushur 
nevojat e fëmijës/fëmijëve.  Ju mund të zgjidhni që të 
përfaqësoheni nga një avokat me shpenzimet tuaja.  
Mund të kërkohet me shkrim për një seancë të planit 
të çështjes dhe kërkesa të dërgohet tek: Commissioner 
of Children and Families, 505 Hudson Street, 
Hartford, CT 06106. Kërkesa juaj me shkrim duhet të 
theksojë çështjet specifike me të cilat nuk pajtoheni 
ju.  
• Nëse jeni të pakënaqur mbasi të jenë dhënë të gjitha 
masat administrative ndreqëse nga Departamenti, ju 
mund të keni të drejtën për të apeluar në Gjykatën e 
Lartë. 
 
Çfarë të drejtash të tjera kam si prind? 
 
• Ju keni të drejtën që të trajtoheni me respekt dhe 
dinjitet. 
• Ju keni të drejtën që të keni një përkthyes të 
pranishëm, për t’ju ndihmuar me kuptimin e të gjitha 
procedurave të çështjes suaj.  
• Ju keni të drejtën për të kërkuar të gjitha dokumentet 
që kanë lidhje me çështjen tuaj, të përkthyera në 
gjuhën tuaj kryesore.  
• Ju keni të drejtën për të kërkuar dhe marrë përgjigje 
të plota dhe të kuptueshme për çdo pyetje që mund të 
keni rreth angazhimit të Departamentit me familjen 
tuaj. 
• Ju keni të drejtën për të pasur çdo person që zgjidhni 
ju (si p.sh. një mik, të afërm, ose klerik) të pranishëm 
gjatë mbledhjeve me punonjësit socialë të DFF-së, 
përveç rastit kur ekziston një urdhër kufizues ose 
mbrojtës që e ndalon atë person të marrë pjesë. 
• Ju keni të drejtën për të kërkuar dhe marrë 
informacionin që përmbahet në dokumentet e 
Departamentit rreth hetimit dhe gjetjet në lidhje me ju 
dhe fëmijën/fëmijët tuaj. Aksesi për të mësuar 
identitetin e personit/personave që raportuan abuzimin 
ose neglizhimin e dyshuar mund të jetë i kufizuar.  
• Ju keni të drejtën e një njoftimi me shkrim për 
shkaqet e çdo veprimi në lidhje me vendosjen jashtë 

shtëpisë së fëmijës/fëmijëve tuaj, nëse heqja u 
përcaktua si e nevojshme.  
• Ju keni të drejtën e ruajtjes së fshehtësisë.  
Dokumente që kanë lidhje me ju dhe familjen tuaj nuk 
do të botohen publikisht nga Departamenti pa lejen 
tuaj, përveçse kur kjo autorizohet nga ligji. 
Megjithatë, informacioni mund t’u jepet agjencive të 
tjera për hetim, trajtim ose qëllime të tjera siç lejohet 
nga ligji.  
• Ju keni të drejtën që të keni një avokat me ju gjatë 
gjithë kohës. Nëse DFF-ja paraqet një peticion në 
gjykatë për kujdestari të përkohshme të fëmijës suaj, 
duhet të konsultoheni me një avokat. Nëse nuk jeni në 
gjendje për të paguar për një avokat, mund t’i kërkoni 
Gjykatës që t’ju caktojë një avokat. Një avokat më 
vete do të caktohet për të përfaqësuar fëmijën/fëmijët 
tuaj në procedura. 
• Ju keni të drejtën që të mos bashkëpunoni ose flisni 
me ne.  
• Ju keni të drejtën që të keni informacion rreth 
çështjes suaj që fshihet nën rrethana të caktuara. 
• Ju keni të drejtën që të kontaktoni Zyrën e 
Ombudsmanit të DFF-së.  Për të mirën e fëmijëve, 
qëllimi i kësaj zyre është që të zgjidhë 
mosmarrëveshjet midis klientëve, prindërve 
kujdestarë dhe adoptivë, ofruesve të shërbimeve, 
qytetarëve dhe Departamentit.  Zyra e Ombudsmanit 
mund të kontaktohet nga ora 8:00 paradite deri në 
5:00 pasdite, të hënën deri të premten, në numrin 
(860) 550-6301. 
 
Si mund ta kontaktoj Departamentin e  
Fëmijëve dhe Familjeve? 
 
Linja telefonike e pandërprerë falas është një sistem 
referimi i centralizuar.  Të gjitha telefonatat që kanë 
lidhje me pretendime për abuzim ose neglizhim, ose 
telefonatat që kërkojnë informacion, kalojnë 
nëpërmjet linjës telefonike të pandërprerë falas. Linja 
telefonike e pandërprerë falas mundet që gjithashtu 
t’u përgjigjet situatave të urgjencës, atëherë kur zyrat 
lokale të DFF-së janë të mbyllura.  Zyrat tona lokale 
janë të hapura nga ora 8:00 paradite deri në 5:00 
pasdite gjatë ditëve të javës. Mbas orës 5:00 pasdite 
dhe gjatë fundjavës dhe festave, mund të telefononi në 
linjën telefonike të pandërprerë falas të DFF-së në 
numrin 1-800- 842-2288, sidomos nëse mendoni se 
fëmijët tuaj mund të jenë në rrezik. Mund të gjeni 
numra të telefonave të zyrave tona lokale dhe 
informacion tjetër në faqen tonë të internetit 
www.state.ct.us/dcf. 



Burime të tjera ndihme.. 
. 
INFOLINE (LINJA E INFORMACIONIT) – një 
shërbim falas, për informacion dhe referime 
nëpërmjet telefonit, e cila i lidh prindërit me të gjitha 
llojet e programeve e shërbimeve të dobishme në 
komunitet.  INFOLINE mund të ndihmojë në raste 
krizash, pavarësisht nëse është dhunë familjare, një 
adoleshent që është larguar nga shtëpia, një urgjencë e 
shëndetit mendor apo ndonjë problem tjetër. 
 
Telefononi INFOLINE në numrin 211 
 
PARENTS ANONYMOUS – një grup 
vetëshërbimi për prindërit që kanë frikë se mund t’ua 
nxjerrin inatin fëmijëve të tyre. Grupet “Parents 
Anonymous” takohen rregullisht në shumë 
komunitete të shtetit Connecticut, për t’ju dhënë 
prindërve përkrahje dhe ndihmë se si t’i trajtojnë 
problemet. Mbledhjet bëhen në fshehtësi dhe anëtarët 
qëndrojnë anonimë.  Shumica e prindërve u japin 
njëri-tjetrin emrin dhe numrat e telefonit, për të 
përkrahur njëri-tjetrin. Për të gjetur një grup “Parents 
Anonymous” pranë jush: Telefononi INFOLINE në 
numrin 211  
 
Shërbime Këshillimi të Komunitetit – shumë 
komunitete në Connecticut kanë klinika të 
drejtimit të fëmijës, byro të shërbimeve të të rinjve 
dhe shërbime për fëmijët dhe familjet.  Këto programe 
sigurojnë këshillime individuale, në bazë grupi dhe 
familjare, si dhe shërbime të ngjashme për të 
ndihmuar prindërit dhe fëmijët.  Shumica e 
programeve kanë tarifa që bazohen në të ardhurat e 
familjes. Institucionet fetare në komunitetin tuaj 
gjithashtu mund të ofrojnë këshillime dhe shërbime 
për familjen.  Sistemi i shkollës suaj lokale është një 
burim tjetër i mirë për informacion dhe ndihmë. 
 

 
Botuar nga Departamenti i Fëmijëve dhe 
Familjeve në Connecticut, 2010 

 
 

 
 
 

E DREJTA E 
PRINDËRVE PËR TË 

DITUR 
Shërbimet e Mbrojtjes së 
Fëmijës dhe Familja juaj 

DEPARTAMENTI I FËMIJËVE 
dhe FAMILJEVE NË 

CONNECTICUT (DFF) 
Linja telefonike e pandërprerë falas e 

DFF-së: 1-800-842-2288 
 

Faqja e internetit e DFF-së: 
www.state.ct.us/dcf 


